
Pisortat suliffeqarfiutaani aasaanerani piffissat suliffiusartut nalilersorneqarsinnaanissaat pillugu 

apeqquteqaat aallaavingalugu oqallisissiassatut siunnersuut. 

(Inatsisartunut ilaasortaq Aqqalu C. Jerimiassen, Atassut) 

 

Qujanaq Inatsisartunut ilaasortaq Aqqalu C. Jerimiassen oqallisissiaq una saqqummiukkakku. 

 

Piffissat suliffiusartut skemami tiimiinnarnik imaqanngillat. Inuunermi naleqartitanut, ilaqutaqarnermut, 

naammassiortuinermut aammalu, suliffik ullutsinnut tulluuttoq qanoq ilusilersussaneripput, nunamut 

inuuffigisatsinnut, tulluuttunngorlugu. 

 

Nunami najugaqarpugut ungasissutsikkut assigiinngitsorujussuarmi, ukiut taartorsuit aammalu aasat 

qaamasut. Soorunami tamakku inuup aalajangersimasumik inuunerisaanik, nukissaqarneranut 

ulluinnaanullu sunniisarput. Taamaattumik naleqquppoq oqallisigissallugu, piffiit ilaanni piffissat 

suliffiusartut aammalu piffissani aalajangersimasuni nikerarnerusunngorlugit aaqqissuunneqarsinnaaneri. 

 

Demokraatilli isumaqarput, piffissanut suliffiusartunut apeqqut aallaavittut suliffeqarnermi illuatungeriinnit 

suliffeqarfinniillu ataasiakkaanit aqunneqassasut. Suliffeqarnermi illuatungeriit sulisullu, suliassanik 

ilisimaarinnerpaajupput, innuttaasut pisariaqartitaannik periarfissanillu ilisimaarinnerpaajullutik. 

 

Aamma eqqaamassavarput, pisortat suliffeqarfiisa amerlasuut suliassat suliarisarmatigit, innuttaasut ullut 

tamaasa pinngitsoorsinnaanngisaat. Ulluunerani paaqqinnittarfiit, peqqinnissaqaarfik, ulloq unnuarlu 

inissiisarfiit, upalungaarsimaneq aammalu sullissiviit pingaarutillit allat ullup qaamanera aasaanerinnaani 

aaqqissuisinnaanngimmata allanut kingunerluutaanngitsumik. 

 

Taamatut oqareerluta, Demokraatiniit isumaqarpugut, oqallinneq pisariaqartoq. 

Ersissutigisariaqanngilarput takunissaa, suliffeqarfiit silatusaarnerusumik aaqqissuunneqarsinnaanerat. 

Aasaanerani piffissat suliffiusartunuinnaq tunnganani. Isumaqarpuguttaaq, piffissat suliffiusartut 

siammasinnerusumik qissimigaarneqartariaqarput misissorlugu, sapaatip akunneranut suliffiusut siunissami 

appartinneqarsinnaanersut, tamanna akisussaassuseqartumik pisinnaappat sullissineq, naammassiortuineq 

imaluunniit aningaasaqarneq appartinngikkaluarlugit. 

 

Angusassaq unaasariaqarpoq suliffeqarfik, inuit  sunniuteqarluartumik suliffigisinnaasaat, pitsaasumik 

ilaqutariittut inuusinnaaneq aammalu tassunga ilutigalugu qulakkeerlugu, inuiaqatigiit suliassaataasa 

pitsaasumik suliarisimanissaat. 

Taamaattumik Demokraatit piffissap suliffiusup, nikerartumik sulisinnaaneq aammalu siunissami 

suleriaatsip pitsaasumik kinguneqarluartussamillu oqallisigineqarnissaa qilanaaraat. 

 


